
        
            
                
            
        

    
Мухаммед абд Аль-Малик

	АМЬ ЗУУЛГА 

	“УЛСЫН ХЭВЛЭЛИЙН ГАЗАР” Улаанбаатар хотноо 1987 онд эрхлэн хэвлүүлсэн “БАН НУТГИЙН МАРТА (арабын өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АМЬ ЗУУЛГА

	Орчуулсан Б. Энэбиш

	 

	Далайн хөлөг онгоц усан буудлынхаа дэргэд үл ялиг ганхаж амь тэмцэн уралдсаныхаа дараа амарч буй хурдан морь шиг зогсоно.

	Хөх тэнгэрт далайн шувууд элэн халина. Долгион хадат эргээ балбачин цагаан хөөс нь хар чулуу мөргөн сад тавина. Ачигчид зогсоолыг даган явж өргөн модон дамжуурга дамжин онгоцон дээр гарна. Тэднийг тийнхүү явахад чийгтэж харласан банз хотойн намалзана.

	Толигор тэнгис, хатуу газар дээгүүр тэнгэр чийг дааварлан эргэн тойронд нам гүм болжээ. Гагцхүү ээл буянт эх ээлжит үрээ заяагаад тийнхүү амардаг сан. Тэртээ өндөрт алгуур нүүх сиймгэр үүлс сувд мэт цагаарна.

	Тэнгис дээгүүр солонго татав. Хэн хүн боловч бахдаж баярлам энэ сайхан өглөө ачигч нарын нүсэр хүнд ажил эхэлжээ.

	Тэд том шуудайтай цагаан будаа үүрч бөгцийн хөлөг онгоц, зогсоолын хооронд гүүр болгож тавьсан модон банзаар хойно хойноосоо алгуур цувна.

	Тэдний тасалданги дуу нь салхич шувуу, цахлайн цочмог дуутай төстэй сонсогдоно.

	Ачигч нар ажлынхаа богино цагт хүч овсгоогоороо нэгнээсээ давуугаа харуулж, аль болохоор ахиухан ачаа зөөхийг хичээнэ.

	Гагцхүү Марзук ганц шуудай үүрэх гэж ядаж цөхнө. Тэгээд шуудайгаа чүү чамай далан дээрээ гаргаад арай л даруулчихсангүй.

	Тэрээр урагш хариугүй унах шахаад арайхийн тэнцэж тогтов.

	Голд нь нэг юм тасрах шиг болж зүрх нь юу юугүй зогсчих гэж байгаа юм шиг санагдав. Марзук банзан дамжуурга дээгүүр итгэл муутай алхан унахгүйг  хичээж байдгаараа алцайсан авч цахилгаанд цохиулсан юм шиг гуйвж дайвав.

	Хүнд шуудай үүрээд шулуухан замаар явахад ч гэсэн яггүй ажээ. Тэр хотолзон ганхаж холбируулах нь холгүй байгаа халтиргаат дамжуурга дээгүүр ачаагаа буудал хүртэл гулдрахаас өөр аргагүй байжээ. Хэрэв банзан дээрээсээ холбирвол нэгмөсөн үхэх нь тэр.

	Ачигчид ажлаа зогсоон амьсгаагаа хурааж Марзукийг харна. Түүнийг замынхаа ихэнхийг туулаад хөдөлж чадалгүй зогсоход халтиргаат нойтон банз хөл дор нь гялалзаж харагдав.

	Тэнгисийн ус тэртээ доор өлөн зэтгэрүүдийн нүд шиг үелэн хөхөрч долгилно. Шуудайтай будаа Марзукийн нурууг няц дарах шахахад түүний нүүрний хөлс асгарна. Марзук амьсгаадаж цөхрөн амаа арайхийж ангайсхийв.

	Ачигчдын нэг нь түүнд туслахаар ухасхийх гэтэл хажууд нь байсан нөхөд нь бариад авчээ. Тэд тэрхүү аюулт банзыг өчүүхэн ч атугай хөдөлгөж болохгүй гэдгийг өөрсдийнхөө туршлагаар мэддэг байв.

	Марзук төөрч будилсан тэнүүлчин шиг цааш явах, эргэхээ мэдэхгүй гайхан зогсов. Тэр цус хурж улайсан нүдээ эргэлдүүлж ийш тийш харснаа хамт ажилладаг бригадын нь нөхөд өрөвдөн харж буйг анзаарчээ.

	Тэрээр ихэд ичиж зовон аргаа барж баруун хөлөөрөө зоримог гишгэн хөдлөв. Эхлээд агаарт хэсэг дэнжгэнэснээ урагшаа яльгүй алхаж тэнцэв. Тэгээд зүүн хөлөө хөдөлгөснөө үл ялиг тахийлган баруун хөлөө дагуулж хөдөлгөв.

	Гэтэл банз нь дайвалзан арай л усанд уначихсангүй.

	Яг тэр үед ойролцоо зогсож байсан нөхдийн нэг нь:

	— Наад шуудайгаа хая! Золигийг ус руу чулууд! гэж хашхирахад бусад нь цөм,

	— Наадахаа усанд хая, хая! гэж нэг зэрэг бархиралдав.

	Хүн дааж давамгүй хүнд хөдөлмөрт дарагдсан Марзук дөч эргэм насандаа бүр өтөлжээ.

	Одоо түүнийг нөгөө урьдын шийдмэг, сэргэлэн, шөрмөслөг царайтай бадируун бор эр гэж танихад бэрх болжээ.

	Нүдний нь гал харьж, саарал манан бүчсэн сар шиг бүүдийж, буржгар үс нь бууралтан инээж наргихаа больжээ. Тэр эхнэр, долоон хүүхэдтэйгээ дал модны навчсаар барьсан байшинд сууна.

	Марзук арван тав хүрээгүй байхдаа усан замын буудалд ажилд орж, тэр нь түүний орон гэрээс ялгаагүй болжээ.

	Тэр буудалдаа зарим үед хоноглоно. Том хайрцаг дээр сунайж хэвтэх нь ч түүнд бас таатай, сайхан байдаг байжээ. Тэр тэнд залуу насныхаа ид хавыг гарган ажиллаж өөрийгөө болон гэрийнхэндээ өег талхны хэлтэрхий олдог байжээ.

	Марзук ээлтэй, цовоолог, гудиггүй эр байсан учир нөхөд нь түүнд сайн байв.

	Хориод насандаа түүний шандас булчин хүнд хүчир ажилд дасаж бэхжин, усан замынхаа буудалд хүч тэнхээгээрээ гайхуулж байжээ. Ацаг хөлс ч ахиу олох ая боломжтой болжээ.

	Ачааны онгоц усан замын буудал руу дөхөж ирэх бүрийд хүмүүс түүнийг дурсана.

	Гэрээлэгчид юуны урд түүнд найдаж сандарсан үед аврал болно хэмээн үздэг байжээ. Тэр бөөн ачааг хоромхон зуур буулган ачааны өрөөг дор нь сулладаг байв. Гэвч он жил улиран одоход хосгүй хүчтэн гэж усан замынхаа буудалд дуурьссан Марзукийн маань тэнхээ харьжээ. Тэр турж мөр нь унжин, цээж нь хавчийж яс нь хэрзийв. Түүний амьдрах сонирхол нь буурч ачаагаа урьдынхаа сурсан зангаар үүрч гэлдэрнэ. Марзук тамирдаж зүдэрчээ. Одоо түүнийг хайж сонирхдог ч хүнгүй болжээ. Тэр хүнд шуудай үүрэн усан замын буудлаар инээдэм зугаа болж явдаг ч өвгөрчээ. Түүнийг хөлслөх гэж махардаг хүн ч үгүй болжээ.

	Тэрээр тэнгисийн тэртээг гунигтайяа ширтэн овоорсон модон хайрцгийн сүүдэрт хэвтэх нь ихэсжээ.

	Үүлний завсраар нарны нүд гялбам хурц гэрэл тусаж буудалд зогссон хөлгийг, залхуу хүргэм шарна. Харин зэрлэг адгуус мэт агсчих давлагаа чулуун зогсоолыг улайран балбана. Эрэг дээр бөөн хүмүүс дугуйрч зогсох бөгөөд тэдний ихэнх нь Марзукийг аль хэдийний мэдэж бахадна. Харин зарим нь анх харж байж болох юм. Тийнхүү зогссон олон:

	— Шуудайгаа хая! Ус руу хая! Хар золигоор яах юм бэ? Бушуу хая! гэж нэгэн зэрэг тэвдэн хашхиралдана.

	Марзук шуудайгаа хаясангүй. Олны дуу намдаж,

	— Битгий хөдөл! Наадахаа ус руу хая! гэх зарим дуу сонсогдоно.

	Марзук чүүчгэнэн урагш дахин алхав. Гайхаж мэгдэн сандарсан олон яах ч учраа ололгүй дэмий л түүнийг ажна.

	Марзук хөлөө арай чамай зөөж, амаа том ангайн арай хийж амьсгална.

	Тэр усан хулгана болтлоо норж, хацрыг нь даган хөлс асгарна. Марзук мөрөн дээрээ тавьсан шуудайгаа толгойгоороо тулан урагш хөдлөх бөгөөд нүд нь гайхширан бүлтэлзэнэ.

	Нэг хүн тэсэж ядан,

	— Наадахдаа туслаач! Авраач! Зогсоол хүрч чадалгүй унах нь! гэв.

	Тэгтэл Марзук гэнэт зогсож тэр сайн санаатан өөд илт дургүйлхсэн янзтай харав. Марзукийн хуучин танил ачигчид нь түүнийг урьдынхаа сурсан зангаар харж байна хэмээн бодов. Тэр зогсоолын бараг ирмэг дээр хүрч очсон байв. Зогсоол хүрэхэд ганцхан алхам үлдсэн байлаа. Тэгээд алхтал банз жигтэйхэн нахилзан савчиж, Марзук хүчит шуурганд өртсөн арчаагүй, өнчин мод шиг туйвалзав. Тэр банзан дээрээ шалавхан гишгэхэд нүцгэн хөлийн нь холцруутаж хагарсан ширүүн ул гулсалгүй тогтжээ.

	Марзук бушуухан алхаад эргийн хатуу чулуун довжоон дээр гарав. Хүмүүс санаа нь амарч амьсгаа авахад Марзук шуудайгаа үүрсээр бөгтийн толгойгоо нугдайлган том том алхалж цааш одов.

	Тэр амаа ангайсаар гүнзгий амьсгаа авах бөгөөд харин нүдэнд нь ялалтын цог хийморь гялалзана.

	Ачигчид бахдан хашхиралдаж, толгойныхоо боолтыг дээш шидэв. Харин тэдний дотроос хамгийн ахмад, нэг буурал өвгөн инээмсэглэлгүй их хашир дуугарч;

	— Манай усан буудалд ийм эр дахиж заяахгүй гэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1987 онд эрхлэн хэвлүүлсэн “БАН НУТГИЙН МАРТА (арабын өгүүллэгүүд) номын ОРШИЛ

	Дэлхийд 80 гаруй сая араб байдаг бөгөөд тэдгээр нь Өмнөд Ази, Хойд болон Зүүн Хойд Африк, Арабын хойгт голлон амьдардаг ажээ.

	Арабчуудын ихэнх нь Египет, Алжир, Ирак, Ливан, Ливи, Кувейт, Марокко, Саудын арав, Сири, Судан, Сомали, Тунис зэрэг оронд оршин суудаг юм.

	Арабын орнууд нь утга зохиолын түүний дотор аман зохиолын баялаг өв уламжлалтай бөгөөд үлгэр домог, зүйр цэцэн үг, яруу найраг дээр үеэс эхлэн их хөгжин өргөн дэлгэрчээ.

	Харин орчин үеийн утга зохиолд чухал байр эзэлдэг өгүүллэг нэлээд хожуу XIX зууны хоёрдугаар хагаст бий болжээ.

	Арабын өгүүллэгийг араб дахины сонгодог зохиол Европын орнуудын болон оросын зохиолчдын өгүүллэгийн нөлөөгөөр үүсэж хөгжсөн гэж үздэг юм.

	Арабын өгүүллэгийг үүсгэн хөгжүүлэхэд Египетийн зохиолч ах дүү Теймур, Ливаны зохиолч Амин Рейхани, Жубран Халиль Жубран, Михаил Нуайме нарын зэрэг олон мастер их хувь нэмэр оруулжээ.

	Арабын өгүүллэгүүд нь харийн булаан эзлэгчид, нутгийн харгис этгээдүүдийн эсрэг арабын ард түмний хийж байгаа шударга тэмцэл, хүн амын өргөн давхаргыг хамардаг тариачид, ажилчид, зарц нарын амьдралыг тод томруун харуулдаг юм.

	Арабын өгүүллэгүүдийн нэг онцлог нь нийгмийн тэгш бус явдал, олон жилийн уламжлалт хоцрогдсон ёс суртахуун, зан заншил, ялангуяа бүсгүйчүүдийн эрх мэдэлгүй байдал, тэдгээрийн бэрх амьдрал шударга тэмцлийг өргөн дэлгэр үзүүлдэгт оршино.

	Арабын өгүүллэгүүдийг тэмцэл, уянгыг чадамгай хослуулдаг онцлогтой гэж үздэг ажээ.

	Арабын утга зохиолын үндэслэгчийн нэг Жубран Халиль Жубраны зохиол «Бан нутгийн Марта» хэмээх өгүүллэгээр нэрлэсэн энэхүү номд Арабын арван дөрвөн орны сонгодог болон орчин үеийн нэрт 42 зохиолчийн 40 гаруй өгүүллэгийг оруулав.

	 

	Б. Энэбиш

	 


“БАН НУТГИЙН МАРТА (арабын өгүүллэгүүд) номын ГАРЧИГ

	 

	АЛЖИР

	Фадил Масуди. МАЛИКА (орчуулсан Э. Бүрэнхүү)

	Мухаммед Диб. ХҮЛЭЭСЭН НЬ (Орчуулсан Б. Энэбиш)

	Ахмед Аккаш. АРВАН НЭГЭН САРЫН АРВАН НАЙМАН (Орчуулсан Э. Бүрэнхүү)

	Асия Жеббар. ХӨӨГДӨӨГҮЙ (Орчуулсан Ч. Хүлэг)

	 

	БАХРЕЙН

	Мухаммед абд аль-Малик. АМЬ ЗУУЛГА (орчуулсан Б. Энэбиш)

	 

	 

	ЕГИПЕТ

	Мухаммед Теймур. ШҮГЭЛ (Орчуулсан Э. Бүрэнхүү)

	Нагиб Махфуз. НОЙР (Орчуулсан Н. Ханой)

	Махмуд Теймур. САБИХА. (Орчуулсан Б. Энэбиш)

	Иса Убейд. ИХСАН ХАНУМ (Орчуулсан Б. Энэбиш)

	Тауфик аль Хаким. АЛЬ БИЛЬБЕЙСИ ШЕЙХ (Орчуулсан Н. Банди)

	Рашад Рушди. ЭМЭГТЭЙЧҮҮДИЙН ХЭСЭГТ (Орчуулсан Н. Ханой)

